
Arartekoaren 2024S-2967-23 EBAZPENA, 2024ko azaroaren 20koa. Honen bidez, 

Justizia eta Giza Eskubideen Sailari iradokitzen zaio objektiba dezala errotzearen 

kontzeptua espetxeratutako pertsonak EAEko espetxeen eta Barne Ministerioko 

Espetxeetako Idazkaritza Nagusiko espetxeen artean lekualdatzen direnean.  

 

 

Aurrekariak 

 

1. 2023/09/21ean, Arartekoak kexa-idazki bat jaso zuen, eta, bertan, preso 

kexagileak erakunde horren esku-hartzea eskatu zuen, Gipuzkoako espetxetik 

Darocako (Zaragoza) espetxera eraman zutelako. Kexagileak dioenez, 

lekualdaketa hori 2023/03/26an Gipuzkoako espetxean izandako gertakari 

batzuen ondorio izan zen. Gertakari horien ondorioz, diziplina-espediente bat 

(92/2023/2001, apirilaren 13koa) hasi zen haren aurka, eta, horren ondorioz, 

zehapena ezarri zitzaion (antza denez, kexagileak errekurtsoa jarri zuen).  

 

Kexagileak azaldu duenez, 2023ko apirilean, Gipuzkoako espetxeko Tratamendu 

Batzarrak Euskadiko Espetxeetako Zuzendaritza Zentroari (aurrerantzean, EEZZ) 

proposatu zion bigarren espetxe-graduan sailkatzea eta Espetxeetako Idazkaritza 

Nagusiko (aurrerantzean, EIN) espetxe batera eramateko eskatzea. EEZZk 

proposamen hori onartu zuen, eta EINeko organo eskudunak ebazpena eman 

zuen 2023/05/31n. Ebazpen horren bidez, Darocako (Zaragoza) espetxean 

espetxe-plaza bat esleitu zitzaion kexaren titularrari. 

 

Lehen kexa-idazki horretan, kexagileak adierazi zuen ez zegoela ados Euskal 

Autonomia Erkidegoko Espetxe Administrazioaren jokabidearekin; izan ere, 

Arartekoari jakinarazi zionez, hainbat tratamendu mediko egiten ari zen 

Osakidetzan, Gurutze Gorria erakundearen erabiltzailea zen bere gizarteratze-

ibilbidearen esparruan, eta irteteko baimenak izan zituen lekualdatu baino lehen. 

 

Gainera, lehen idazki horretatik ondoriozta daiteke Gipuzkoako espetxeko bizitza 

arruntean integratuta zegoela. 

 

Ondorengo idazkietan, kexagileak informazio gehiago erantsi du Euskadin 

igarotako denborari eta kanpoaldearekin izan dituen lotura sozialei buruz. Ildo 

horretan, erakunde honek kexagilearen 2011. urteaz geroztiko errolda-ziurtagiri 

historikoaren berri izan du.  

 

Arartekoak egiaztatu ahal izan duenez, kexagilea Euskadin erroldatuta egon ez 

den bi urte inguruko denbora-tarte bat egon arren (aurreko espetxealdi batekin 

bat etor daitekeena), kexagilea Euskadin erroldatuta egon den lehen erregistroa 

2011/10/06koa da eta kexagilea Euskadiko hainbat bizilekutan erroldatuta egon 

da etengabe 2014/08/05etik 2024/02/16ra arte. Azken data hori bat dator 

espediente honen kexaren muina den Daroca espetxera (Zaragoza) egindako 

lekualdatzearekin. 

 

Arartekoak Bidebieta-Herrerako Gizarte Zerbitzugunearen txosten bat ere jaso 

zuen. Bertan, egiaztatuta geratu da kexagileak Donostiako Udaleko gizarte-

zerbitzuen arreta eta esku-hartzea jaso zuela udalerriko hainbat zentroren aldetik 

2016/09/27tik 2020/10/16ra arte. 

 

Azkenik, kexagileak jakinarazi zuen EINek Euskadira itzultzeko lekualdatze-

eskabide bat izapidetu zuela 2023/11/07an, eta EEZZak ukatu egin zuela Euskal 

Autonomia Erkidegoko espetxeetan plaza gutxi zeudelako eta kexagileak 

Euskadin behar adinako errotze sozio-familiarrik ez izateagatik. 

 

2. 2023/12/26an, Arartekoak informazio-eskaera bat igorri zion Euskal Autonomia 

Erkidegoko Espetxe Administrazioari, 2023ko apirilean EINeko espetxe batera 

lekualdatzeko eskabidea eragin zuten inguruabarrei buruz; eta informazio 

zehatzagoa eskatu zuen 2023ko azaroan EEZZra bidalitako Euskadira itzultzeko 

eskabidea ukatzeko oinarri izan ziren datuei buruz. 

 

Halaber, Arartekoak diziplina-espedientearen (92/2023/2001, apirilaren 13koa) 

kopia bat eskatu zuen. 

 

3. 2024/03/21ean, Arartekoak Euskal Autonomia Erkidegoko Espetxe 

Administrazioaren erantzun-txostena jaso zuen. 

 

Espetxeetako bigarren graduan jarraitzeari dagokionez, Euskal Autonomia 

Erkidegoko Espetxe Administrazioak argudiatzen du barneratuaren jokabide 

globalak ez zuela bilakaera nahikoa ona erakusten, aurrerantzean erdi-

askatasuneko bizitza-erregimena izateko gaitasuna ondorioztatzea ahalbidetzen 

zuena. 

 

Espetxe-destinoari dagokionez, txostenak adierazten du, barneratuaren gizarte- 

eta familia-errotzea eta Euskadiko zentroetako benetako okupazio-egoera 

baloratu ondoren, Euskal Autonomia Erkidegoko Espetxe Administrazioak 

egokitzat jo zuela kexagilea EINera lekualdatzeko eskatzea.  

 

Erantzun-txostenaren arabera, kexagileari 4 urte, 11 hilabete eta 90 eguneko 

espetxe-zigorra ezarri zaio. 

Euskadira itzultzeko 2023ko azaroan igorritako eskabidearen inguruan, 

txostenak dio ukatu egin zela espetxeetan plaza gutxi zeudelako eta Euskal 

Autonomia Erkidegoan behar adinako errotze sozio-familiarrik ez izateagatik. 

 

Diziplina-espedientearen (92/2023/2001, apirilaren 13koa) kopiaren eskabideari 

dagokionez, Euskal Autonomia Erkidegoko Espetxe Administrazioak Arartekoari 

jakinarazi zion behin eta berriz eskatu ziola diziplina-espedientea EINeri, 

eskatutako informazioa betetzeko; izan ere, diziplina-prozeduren izapidetze 

digitalizaturik ez dagoenez, ez dago dokumentazioaren kopiarik Euskal 

Autonomia Erkidegoko Espetxe Administrazioaren artxiboetan.  

 

Hiru eskaera egin ondoren, azkenean 2024/03/18an eskatutako 

dokumentazioaren kopia eskuratu zuen Euskal Autonomia Erkidegoko Espetxe 

Administrazioak; eta eskatutako gainerako txostenekin batera Arartekoari bidali 

dio. Hala ere, bidalitako dokumentazioa aztertuta ikus daitekeenez, honako 

hauek baino ez daude: 2023/03/29ko kargu-orriaren kopia bat, 2023/04/03ko 

barneratuak eskatutako froga-ezespenaren kopia bat eta 2023/04/04ko 

ebazpen-proposamenaren kopia bat.  

 

4. 2024/05/10ean, Arartekoak beste informazio-eskaera bat bidali zion Euskal 

Autonomia Erkidegoko Espetxe Administrazioari, eta kexaren muina diren gaiei 

buruzko informazio zehatzagoa eskatu zuen. 

 

5. 2024/07/30ean, Arartekoak Euskal Autonomia Erkidegoko Espetxe 

Administrazioaren bigarren erantzun-txostena jaso zuen.  

 

Txostenak nabarmentzen du hau dela barneratua antzeko gertakari batzuengatik 

zigortzen den bigarren aldia1. 

 

Euskal Autonomia Erkidegoko Espetxe Administrazioak gaineratu du, Euskal 

Autonomia Erkidegoko espetxean egon zen bitartean, kexagileak bi irteera-

baimen hartu zituela Gurutze Gorria erakundearekin; eta Tratamendu Batzarrak 

hirugarren baimena ez ziola eman, barneratuak positibo eman zuelako analisi 

kliniko batean hartutako azken baimenetik itzultzean (hala, Gipuzkoako 

espetxean tratamendua jasotzeko aukerak agortu zitzaizkion). 

 

Txostenaren arabera, kexagileak ez du bizilekurik Euskal Autonomia Erkidegoan, 

eta administrazio-egoera irregularrean dago.  

 

 
1 Apirilaren 13ko 92/2023/2001 diziplina-espedientea eragin zuten 2023/03/26ko gertakariak 

aipatzen ditu. 

Hala, txostenak dioenaren arabera, kexagileak telefono bidezko harremana du 

Toledon bizi diren emazte ohiarekin eta semearekin. 

 

Euskadiko gizarte- eta familia-errotzeari dagokionez, txostenak adierazten du 

espetxeko txostenak aipatzen duela barneratua Gipuzkoako lagun batekin 

harremanetan zegoela eta Gurutze Gorria erakundearen tutoretzapeko baimenak 

hartzen zituela, baina errotze hori ez dela nahikoa, kontuan hartuta Euskal 

Autonomia Erkidegoko espetxeetan gaur egun dagoen gainokupazio-egoera. 

 

Espedientea izapidetzean emandako informazioa aztertu ondoren, Arartekoak 

komenigarritzat jotzen du honako gogoeta hauek egitea:  

 

 

Gogoetak 

 

1. Diziplina-prozedurari buruz. 

 

Diziplina-espedienteari dagokionez, Arartekoaren arreta erakarri du espedientea 

digitalizatu ez izanak, eta, horren ondorioz, erakunde honi ezin izan zaio horri 

buruzko informazio osoa eman. 

 

Administrazio Publikoen Administrazio Prozedura Erkidearen urriaren 1eko 

39/2015 Legearen 70. artikuluak jasotzen duenez, espedienteek formatu 

elektronikoa izango dute; eta horien osagai izan behar duten dokumentuak, 

frogak, irizpenak, txostenak, erabakiak, jakinarazpenak eta gainerako eginbideak 

ordenaturik batuz osatuko dira, eta bidaltzen direnean dituzten dokumentu 

guztien aurkibide zenbakitu batekin joan behar dute. Era berean, hartutako 

ebazpenaren kopia elektroniko ziurtatua jaso beharko da espedientean. 

 

Administrazio Publikoak administrazio-espedienteen trazabilitatea bermatu behar 

du segurtasun juridikoaren printzipioan oinarrituta. Gainera, administrazioen 

arteko harremanetan elkarreragingarritasun tekniko, juridiko eta semantikoaren 

printzipioa eskatu behar da. Horregatik, ezinbestekoa da informaziorako sarbide 

ez-alboratuari eustea; are gehiago espetxe sistema, Konstituzio Auzitegiak 

ezarritakoaren arabera, bakarra denean. 

 

Bestalde, diziplina-prozedurari dagokionez, Espetxeen Erregelamendua 

(aurrerantzean, EE) onartzen duen otsailaren 9ko 190/1996 Errege Dekretuaren 

244. Artikuluaren arabera, instruktoreak ofizioz egingo dituela gertakariak 

aztertzeko beharrezkoak diren jarduketa guztiak, eta beharrezkotzat jotzen 

dituen datuak eta txostenak bilduko dituela. Barneratuak proposatutako eta 

instruktoreak komenigarritzat jotzen dituen dagozkion frogak egingo dira. 

 

Prozedura instruitu ondoren, eta ebazpen-proposamena idatzi baino lehentxeago, 

espetxe-administrazioak interesdunari jakinaraziko dio instrukzioa, hamar 

eguneko epean egoki iritzitako dokumentuak eta justifikazioak alega edo aurkez 

ditzan. Entzunaldiaren izapidea gauzatutzat joko da, baldin eta epea amaitu 

baino lehen barneratuak adierazten badu ez duela alegaziorik egingo edo ez 

duela beste dokumentu edo justifikaziorik aurkeztuko. 

 

EEaren 246.4 artikuluak adierazten duenez, ebazpena eman aurretik, 

instruktoreak prozedura ebazteko ezinbestekoak diren jarduera eta froga 

osagarriak egitea erabaki ahal izango du Diziplina Batzordeak. Kasu horretan, 

espedientea berriz ere Diziplina Batzordeari helarazi aurretik, instruktoreak 

egindakoaren berri emango dio barneratuari, eta proposamen berriaren kopia 

emango dio, EEaren 245. artikuluan aipatzen den alegatzeko eskubidea 

adierazita. 

 

Euskal Autonomia Erkidegoko Espetxe Administrazioak Arartekoari emandako 

informazioan ez dago jasota zer froga egin ziren diziplina-espedienteko 

(92/2023/2001, apirilaren 13koa) gertakariak frogatutzat emateko2. Ez dago 

barneratuak diziplina-prozedura hori izapidetzean egin zitzakeen hitzezko 

alegazioen deskargu-orririk edo formalizaziorik, ez eta Espetxe 

Erregelamenduaren 247. artikuluko zehapen-erabakia ere, jakinarazi behar zena, 

Espetxe Erregelamenduaren 248. artikuluan jasotakoaren arabera3. 

 

Erantzun-txostenak ere ez du aipatzen barneratuak zehapen-ebazpenaren aurka 

aurkez zitzakeen errekurtsoei buruzko informaziorik. 

 

Hala, espedientearen kopia osoa eskuratzeko ezintasunari buruz jakinarazitakoa 

ikusita, Arartekoak ulertzen du ez dela posible informazio gehiago lortzea. Beraz, 

erakunde honek ezin du aztertu diziplina-prozedura legezkotasunera egokitzen 

den ala ez. 

 

 

 

 

 
2 Erakunde honek jakin ahal izan duenez, pertsona gehiago zeuden zehatutako gertakarien egunean; 

eta horien lekukotasuna ez dago jasota, adibidez. 
3 Jakinarazpenean erabakiaren testu osoa jaso beharko da; eta, bertan, adierazi beharko da haren 

aurka errekurtsoa jar daitekeela Zaintza Epaitegian, bai eta barneratuari jakinarazi eta eman zaion 

eguna ere. 

2. Errotze faltagatik EINeko beste espetxe batera eramateari buruz: 

 

Espainiako Konstituzioaren 9. artikuluak jasotzen du herritarrak eta botere 

publikoak Konstituzioaren eta gainerako ordenamendu juridikoaren mende 

daudela. 

 

Botere publikoei dagokie norbanakoaren eta hura partaide den taldeen 

askatasuna eta berdintasuna benetakoak eta eraginkorrak izan daitezen 

baldintzak sustatzea; oztopoak kentzea, horien osotasuna eragotzi edo zailtzen 

badute; eta herritar guztiek bizitza politikoan, ekonomikoan, kulturalean eta 

sozialean parte har dezaten erraztea. 

 

Konstituzioak honako hauek bermatzen ditu: legezkotasun-printzipioa, arauen 

arteko hierarkia, arauen publizitatea, xedapen zehatzaileen atzeraeragin eza —

xedapenok banakako eskubideei begira onuragarri izan ez edo eskubideok 

murrizten dituztenean—, segurtasun juridikoa, erantzukizuna, eta botere 

publikoen nahierakeriaren debekua. 

 

Espainiako Konstituzioak jasotzen duenez, askatasunaz gabetzeko zigorrak 

berreziketara eta birgizarteratzera bideratuta egongo dira, eta, horregatik, 

espetxe-araudiak indibidualizazio zientifikorako sistema ezartzen du. Sistema 

horren arabera, zigortu bakoitza behar bezala behatu ondoren, haren sailkapena 

egingo da, eta adierazi zaion tratamendurako araubide egokiena duen 

establezimendura bideratuko da. 

 

Bestalde, ekainaren 29ko 474/2021 Errege Dekretuaren (espetxe-arloko estatu-

legeak betearazteko Estatuko Administrazioaren eginkizunak eta zerbitzuak 

Euskal Autonomia Erkidegoari eskualdatzekoa) 4. idatz-zatiaren D letrak 

espetxe-administrazioen arteko lekualdaketak arautzen ditu, eta Euskal 

Autonomia Erkidegoko Espetxe Administrazioak Euskadin preso dauden 

pertsonen errotzea funtsezko elementutzat jotzen du Euskadiko espetxe-

plazaren egokitasuna baloratzeko edo aztergai den sailkapena eta destinoa duen 

pertsonarentzat egokiena den espetxe-destinoa baloratzeko. 

 

Hala, espetxean sartzen diren pertsonak behatzea da espetxe-tratamenduaren 

edo esku-hartzearen euskarri den indibidualizazio zientifikorako sistemaren 

giltzarria. Eta administrazioaren erantzukizuna da arreta handiz behatzea, zentzu 

zabalean, eta informazio zorrotza biltzea, beste administrazio publiko batzuekiko 

lankidetzaren eta elkarreragingarritasunaren printzipioari jarraituz. 

Behaketa funtsezkoa da, halaber, irteteko baimen arrunt bat emateko aukera 

baloratzeko. Alde horretatik, irteteko baimen arruntak askatasunean bizitzeko 

prestatzeko tresna dira, eta, behaketa zuzenaren arabera, EEan jasotako 

baldintza objektibo eta subjektiboak betetzen dituzten pertsonei eman ahal 

izango zaizkie4. Azken batean, mekanismo horrek aukera ematen du, besteak 

beste, presoa itzuliko den ingurunearekiko loturak sendotzeko. 

 

Irteteko baimen arruntak ukatzeko erabiltzen den arrazoietako bat atzerritarren 

kasuan herrialdean errotuta ez egotea izaten denez, Arartekoak onartzen du 

kexa-espediente honen muina den kasuan errotze hori egotea positiboki baloratu 

zela kexagileak aurretik hartutako irteteko baimen arruntak emateko edota 

baimentzeko.  

 

Hau da, Euskal Autonomia Erkidegoko Espetxe Administrazioak nahikotzat jo 

zuen kexagilearen errotzea ohiko baimenak emateko (Gurutze Gorria erakunde 

laguntzailearen abala edo segizioa eta kexagileak Euskadin dituen harremanak). 

Kasu horietan, alderdi horiek lehenetsi ziren, Toledoko emazte ohiarekiko 

telefono bidezko harremanaren aurretik. Euskal Autonomia Erkidegoko Espetxe 

Administrazioak aipatu du harreman hori kexagilearen kontaktu bakarra dela 

Euskaditik kanpo. Bada, orain ez da nahikotzat jo aipatutako errotze hori 

Euskadira lekualdatzeko eta, aldiz, Toledon duen emazte ohiarekin telefonoz 

harremanetan jarri izana lehenetsi da. 

 

Beraz, Arartekoak uste du kexagilearen kasuan dauden elementu eta inguruabar 

pertsonal berberak desberdin interpretatu dira kasu batean eta bestean, hau da, 

irteteko baimen arrunta emateko eta bestetik espetxe-plaza esleitzeko. 

 

Kexagilearen Euskadirekiko errotze-maila zehazteko Euskal Autonomia 

Erkidegoko Espetxe Administrazioak aipatu dituen edo kontuan hartu dituen 

beste elementu batzuei dagokienez, Euskal Autonomia Erkidegoko Espetxe 

Administrazioak adierazi du kexagileak ez duela etxerik Euskal Autonomia 

Erkidegoan. Adierazpen hori bi modutara uler daiteke. 

 

Lehenengoa, ondorio administratibo hutsak baloratzea, hau da, kexagilea 

Euskadiko edozein udalerritako erroldan erregistratuta egotea. Bigarrena, 

kexagilearen Euskadirekiko errotze-maila baloratzea, hau da, Euskal Autonomia 

Erkidegoko etxebizitza baten titularra den ala ez jakitea.  

 
4 EEaren 154.1 artikulua: Talde teknikoaren nahitaezko txostena jaso ondoren, irteteko baimen 

arruntak eman ahal izango zaizkie, gehienez ere zazpi egunekoak, askatasunean bizitzeko 

prestakuntza gisa (urtean gehienez ere hogeita hamasei edo berrogeita zortzi egun, bigarren edo 

hirugarren graduan sailkatuta dauden kondenatuei —hurrenez hurren—), baldin eta kondenaren edo 

kondenen laurdena bete badute eta jokabide txarrik ez badute. 

Kexagilearen erroldatze-historia egiaztatuta geratu denez5, Arartekoak onartzen 

du, kasu honetan, Euskal Autonomia Erkidegoko Espetxe Administrazioaren 

txostenak bigarren hipotesi hori aipatzen duela, hau da, kexagileak 

Euskadirekiko errotze-mailarik ez izatea Euskadin etxerik ez izatearekin 

justifikatu duela. 

 

Erkidegoko gizarte-zerbitzuetatik eta Gurutze Gorria erakundetik jasotako 

asistentziari eta esku-hartzeari buruzko txostenak agerian uzten du kexagileak 

Euskadira iritsi zenetik duen kalteberatasun-egoera.  

 

Ez da ahaztu behar, Konstituzio Auzitegiaren 112/1996 epaiak jasotzen duenez, 

nahiz eta Espainiako Konstituzioaren 25. artikuluak ez duen zentzu hertsian 

oinarrizko eskubide bat adierazten, horrek ez du esan nahi xedapen honetan 

adierazten diren printzipio konstituzionalak alde batera utz daitezkeenik legeak 

aplikatzerakoan, are gutxiago legegileak espetxe-legerian, Konstituzioaren 

agindua betez, agindu hori birgizarteratzeko joera bermatzera bideratutako 

mekanismoak eta erakundeak ezarri baditu ere, hain zuzen ere, kondena bete 

bitartean askatasunean bizitzeko prestakuntza erraztuz. 

 

Hala, Arartekoaren ustez, kasu honetan espetxe-administrazioak egin duen 

errotze kontzeptuaren interpretazioa ez du koherentziarik Konstituzioan jasotako 

printzipio birgaitzailearekin. 

 

3. Diziplina-zehapenen eta lekualdatzeen arteko lotura 

 

Komeni da gogoraraztea, Euskal Autonomia Erkidegoko Espetxe Administrazioak 

behin eta berriz adierazi duenaren arabera, pertsonak Euskadin errotzea 

funtsezko elementua dela Euskadiko espetxe-plazaren egokitasuna baloratzeko 

 
5 Erroldari dagokionez, garrantzitsua da ikustea, erakunde honetan jarraitutako espedientean 

egiaztatuta geratu denaren arabera, kexagileak 2024/02/16an utzi ziola Euskadin erroldatuta egoteari.  

Arartekoak jakin ahal izan duenez, kexagileak Gurutze Gorria erakundera jotzen du oraindik erakunde 

horrek arreta eman diezaion.  

Hala ere, Gurutze Gorria erakunde laguntzaileak ezin dio kasu honi erantzun Euskadin preso dagoen 

edo espetxetik atera berri den pertsona gisa duen kontingentziaren ikuspegitik, Eusko Jaurlaritzak 

justizia arloan gaur egun duen dirulaguntzen sistemak ez duelako horretarako aukerarik ematen. 

Beraz, ezinezkoa da EINeko edozein espetxetatik irteteko beste baimen arrunt bat hartzeko onartzea, 

baldin eta diziplina-espedientea (92/2023/2001, apirilaren 13koa) ireki aurretik zegoen puntu berean 

birgizarteratze-ibilbideari berriro ekitean emango balitzaio. Honako hauek dira Euskal Autonomia 

Erkidegoko erroldako bajaren zuzeneko ondorioak: a) Euskal Autonomia Erkidegoko gizarte-zerbitzuen 

zorroko asistentzia-sistemaren onuradun izateko ezintasuna; b) Euskal Autonomia Erkidegoko 

administrazio publikoaren prestazio ekonomikoak jasotzekoa; eta c) espetxeetako hirugarren 

sektoreak artatu ahal izateko ezintasuna erdi-askatasuneko erregimenean aurrera egiten duenean edo 

askatasuna eskuratzen duenean. 

https://hj.tribunalconstitucional.es/HJ/es/Resolucion/Show/3164

edo desegokitzat jotzeko. Izan ere, Euskaditik kanpo lekualdatzeko eskaeraren 

eta itzulera ukatzen duen ebazpenaren oinarrian dauden arrazoiak bi dira: 

espetxeetan plaza gutxi izatea eta Euskal Autonomia Erkidegoan behar adinako 

errotze sozio-familiarrik ez izatea. 

 

Bigarren erantzun-txostenak dioenez, hau da barneratua antzeko 

gertakariengatik zigortzen duten bigarren aldia. 

 

Arau-hausteak errepikatzearen ondorio posible gisa, EEaren 235. artikuluak6 

aurreikusi du, arau-hauste astunak edo oso astunak behin eta berriz egiten 

direnean edo errepikatzen direnean, zehapena handitu besterik ez da egiten.  

 

Hala eta guztiz ere, astuntzat edo oso astuntzat jotako arau-hausteak 

egiteagatik barneratua espetxe-erregimenera nabarmen ez dela egokitu ikusten 

denean, lehen espetxe-gradura atzera egitea erabaki ahal izango da, EEaren 

102.5 artikuluan jasotakoari jarraituz, eta, kasu horretan, pertsona horiek 

erregimen itxiko establezimenduetara bideratu beharko dira. 

 

Hala, Arartekoaren ustez, diziplina-zehapen bat ezartzeak bi eremutan ditu 

ondorioak: bata, espetxeko eguneroko bizimoduarekin lotuta, zigortutako 

pertsonei espetxe barruko tailerretan edo destinoetan parte hartzea galarazten 

dielako; eta, bestea, espetxe-sailkapena (horren arabera, barruko pertsonak ez 

du espetxeko graduan aurrera egingo jokabide onik ez duelako, eta, gainera, 

graduan itzul daiteke, aurreko paragrafoan adierazi den bezala). Hala, espetxe-

tratamenduaren bilakaera onuragarriari edo irteteko aukerei dagokienez, 

zehapenek eragin negatiboa ere izan dezakete irteteko baimen arruntak 

ematean7 edo baldintzapeko askatasuna eskuratzean.  

 

Esparru horretan, espetxe-lekualdaketa, erregimen- edo diziplina-arrazoiengatik, 

espetxe-sailkapenarekin eta banakako tratamenduarekin lotuta baino ez da 

aurreikusten; izan ere Arartekoaren 2023R-1866-22 Ebazpena, 2023ko 

otsailaren 27koa, argitaratu arte, lehen graduan sailkatutakoak Euskaditik 

kanpoko espetxeetara lekualdatu behar ziren, eta horrek ondorio 

desozializatzaileak zekartzan. 

 
6 235. artikulua. 1. Espetxeen Lege Organiko Orokorraren 42.3 artikuluan ezarritakoaren arabera, 

arau-haustea errepikatzen den kasuetan, zehapenei beren gehienekoaren erdia gehitu ahal izango zaie. 

2. Ondorio horietarako, arau-haustearen errepikapena egongo da diziplina-faltaren ardura duen 

barneratuari arau-hauste astunengatik edo oso astunengatik aurretik beste zehapen irmo bat edo 

batzuk ezarri bazaizkio eta bere espedientean dagozkion idatzoharrak ezeztatu ez badira. 
7 EEaren 154.1 artikuluak ezartzen duen bezala, bigarren edo hirugarren graduan sailkatutako 

kondenatuei irteteko baimen arruntak eman ahal izango zaizkie, hurrenez hurren, baldin eta 

kondenaren laurdena bete bada eta jokabide txarrik ez badute. Diziplina-espedienteak hastea edo 

zehapenak ezartzea jokabide txartzat jo daitezke.  

Beraz, diziplina-oinarriak espetxe-tratamendu egoki baterako beharrezkoa denean 

soilik ahalbidetzen du espetxeen arteko lekualdaketa, eta tratamendu hori, 

Arartekoak adierazi duen bezala, Euskal Espetxe Administrazio integral bati 

dagokio. 

 

Ildo horretatik, kexagilearen espetxe-sailkapena bigarren gradukoa da, eta, 

beraz, Arartekoaren iritziz, diziplinazko arau-haustea behin eta berriro egiteak 

EEaren 235. artikuluan adierazitako moduan baino ezingo luke ekarri 

zehapenaren astungarri bat; eta horrek ez luke informazio garrantzitsurik 

emango lekualdaketari buruzko administrazio-ebazpenen oinarrian dagoen 

kexagilearen errotze-maila zehazteko. 

 

Horregatik guztiagatik, kezkatzeko arrazoia da lekualdatzearen figura (bereziki, 

atzerritarrentzat) bilaka daitekeen hertsapen posiblea ezkutua; astungarria izan 

daiteke erregimen-gertakariek edo diziplinazko arau-hausteek eragiten dituzten 

zigorretan. 

 

4. Aurreko gogoeta guztiak ikusita, Arartekoak berretsi du kontzeptu juridiko 

zehaztugabeak sistematikoki erabiltzeak zehaztugabetasuna eta anbiguotasuna 

eragin ditzakeela, eta, horien ondorioz, aplikagarri zaizkien pertsonen segurtasun 

juridikorik eza, eskubideen urraketa eta diskrezionalitate teknikoa arbitrariotasun 

bihur daitekeen balizko egoerak sor daitezkeela. 

 

Aukera hori ahal den neurrian saihesteko, Arartekoak Arartekoaren 2023ko 

urriaren 17ko 2023NI-1628-23 Ebazpenean dagoeneko adierazi zuen bezala, 

atzerritartasunari buruzko araudiak8, familia-errotzeaz gain9, hainbat kontzeptu 

jasotzen ditu (esaterako, gizarte-errotzea, lan-errotzea edo errotze-figura berri 

bat sortzea: prestakuntzarako errotzea).  

 

Beraz, Estatuko Administrazio Orokorrak, atzerritartasunaren arloan, eredu 

normalizatuak eta informatizatuak ditu, errotzea dagoen ala ez modu 

indibidualizatuan argi eta garbi definitzea eta baloratzea ahalbidetzen duten 

alderdiei buruzko informazioa biltzeko, errotzearen kontzeptuaren arau- eta 

jurisprudentzia-garapena kontuan hartuta.  

 
8 629/2022 Errege Dekretua, uztailaren 26koa, Espainian dauden atzerritarren eskubide eta 

askatasunei eta haien gizarteratzeari buruzko 4/2000 Lege Organikoaren Erregelamendua aldatzen 

duena, apirilaren 20ko 557/2011 Errege Dekretuaren bidez onartutako 2/2009 Lege Organikoak 

aldatu ondoren.  
9 Atzerritartasunari buruzko araudian, gizarte-errotzeak esan nahi du lotura sendoak eta garrantzitsuak 

daudela pertsona bizi den komunitatearekin, eta familia-loturak daudelako edo Espainiako gizartean 

sartu edo integratu dela egiaztatzen duen txosten baten bidez egiazta daitekeela. Txosten sozial 

horren edukia egiteko, ebaluatu beharreko irizpideak Immigrazioko Zuzendaritza Nagusiaren 2005eko 

ekainaren 22ko Jarraibidean arautzen dira. 

Hala, arau-koherentziaren eta autonomiaren printzipioari jarraituz, Euskal 

Autonomia Erkidegoko Espetxe Administrazioak erreferentziatzat hartu ahal 

izango lituzke Espainiako ordenamendu juridikoak jasotzen dituen errotzearen 

definizioa eta errotze mota desberdinak, bai eta Estatuko administrazio 

orokorrean ezarritako sistematizazioa ere, euskal espetxe-eremuan errotzearen 

definizioan aurrera egiteko eta Euskadin espetxe-plaza esleitzea zein kasutan 

den desegokia objektibatu ahal izateko. 

 

Era berean, Arartekoaren ustez, funtsezkoa da Espainiako Konstituzioaren 25.2 

artikuluan jasotako berreziketa- eta birgizarteratze-printzipioak, edonola ere, 

espetxe-araudiko kontzeptu juridiko zehaztugabeen interpretazioa eta aplikazioa 

inspiratzea, edo, gutxienez, jardute desozializatzaileak saihestea, Konstituzio 

horren 9. artikuluaren arabera. 

 

Aurrekoa kontuan hartuta, Arartekoak Justizia eta Giza Eskubideen Sailari honako 

hau helarazten dio: 

 

 

IRADOKIZUNA 

 

1. Euskal Autonomia Erkidegoko Espetxe Administrazioak bete egin behar du 

Administrazio Publikoen Administrazio Prozedura Erkideari buruzko urriaren 

1eko 39/2015 Legean xedatutakoa formatu elektronikoko espediente 

informatikoen tratamenduari eta erregistroari dagokionez, eta Estatuko 

Administrazio Orokorrarekin adostu behar ditu elkarreragingarritasun teknikoko, 

juridikoko eta semantikoko mekanismoak espetxeetako lankidetza- eta elkarlan-

eremuetan. 

 

2. Arartekoaren iritziz, komenigarria litzateke Euskal Autonomia Erkidegoko 

Espetxe Administrazioak errotzearen kontzeptua definitzea eta objektibatzea, 

segurtasun juridikorik ezeko eta eskubide-urraketako egoerak saihesteko, bai 

eta diskrezionalitate teknikoa arbitrariotasun bihur daitekeen egoerak 

saihesteko ere. 

 

Horretarako, Arartekoak Euskal Autonomia Erkidegoko Espetxe 

Administrazioari adierazi nahi dio kontuan har ditzala ordenamendu juridikoan 

atzerritarrei buruzko araudian ezarritako errotzearen definizioak. 

 

3. Arartekoak Euskal Autonomia Erkidegoko Espetxe Administrazioari iradoki dio 

azter dezala ebazpen honetan jasotako gogoetak aplikatzeko aukera, baldin eta 

kexagilea euskal espetxe batera lekualdatzeko beste eskaera bat egiten bada. 


